Монгол Улсын Их Хурлын 2015 оны ээлжит бус чуулганы Төрийн 

байгуулалтын байнгын хорооны 9 дүгээр сарын 08-ны өдөр 

/Мягмар гараг/-ийн хуралдааны гар тэмдэглэл

Улсын Их Хурлын гишүүн Р.Гончигдорж ирц, хэлэлцэх асуудлыг танилцуулж, хуралдааныг даргалав.

Хуралдаан ирвэл зохих 19 гишүүнээс 10 гишүүн ирж, 52.6 хувийн ирцтэйгээр 13 цаг 08 минутад Төрийн ордны “Б” танхимд эхлэв. 

Чөлөөтэй: Н.Алтанхуяг, А.Бакей, С.Баярцогт, Д.Лүндээжанцан, О.Содбилэг;


Тасалсан: Х.Тэмүүжин, Г.Уянга.

Нэг. Монгол Улсын шадар сайдыг томилох тухай.

Хэлэлцэж буй асуудалтай холбогдуулан Монгол Улсын Ерөнхий сайд Ч.Сайханбилэг, Монгол Улсын шадар сайдад нэр дэвшигч Улсын Их Хурлын гишүүн Ц.Оюунбаатар нар оролцов.

Хуралдаанд Төрийн байгуулалтын байнгын хорооны ажлын албаны ахлах зөвлөх Ч.Ариунхур байлцав.  

Монгол Улсын Ерөнхий сайд Ч.Сайханбилэг Үндсэн хуулийн 39 дүгээр зүйлийн 39.3 дахь хэсэг, Засгийн газрын тухай хуулийн 23 дугаар зүйлийн 23.1.1 дэх хэсэгт заасны дагуу Засгийн газрын гишүүн, Монгол Улсын Шадар сайдын албан тушаалд Цэрэндашийн Оюунбаатарыг нэр дэвшүүлж байгаа талаар танилцуулав. 

Нэр дэвшигчтэй холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн Л.Цог, С.Батболд, Н.Энхболд, С.Дэмбэрэл нар үг хэлэв. 


Р.Гончигдорж: -Засгийн газрын гишүүн, Монгол Улсын Шадар сайдын албан
 тушаалд Цэрэндашийн Оюунбаатарыг томилуулах тухай Ерөнхий сайдын саналыг дэмжье гэсэн санал хураалт явуулъя. 

Зөвшөөрсөн:                         12


Татгалзсан:                             0


Бүгд:                                      12

100 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Р.Гончигдорж Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 16 минут үргэлжилж, ирвэл зохих 19 гишүүнээс 12 гишүүн ирж, 63,1 хувийн ирцтэйгээр 13 цаг 24 минутад өндөрлөв.

Тэмдэглэлтэй танилцсан:


ХУРАЛДААН ДАРГАЛАГЧ 
УЛСЫН ИХ ХУРЛЫН ГИШҮҮН






    
Р.ГОНЧИГДОРЖ

Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ


Б.БАТГЭРЭЛ
МОНГОЛ УЛСЫН ИХ ХУРЛЫН 2015 ОНЫ ЭЭЛЖИТ БУС ЧУУЛГАНЫ

ТӨРИЙН БАЙГУУЛАЛТЫН БАЙНГЫН ХОРООНЫ 9 ДҮГЭЭР САРЫН

08-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Р.Гончигдорж: -Эрхэм гишүүдийн энэ өдрийн амгаланг айлтгая. Байнгын хорооны ирц бүрдсэн байна. 63,2 хувийн ирцтэй байна.

Ингээд Төрийн байгуулалтын байнгын хорооны 2015 оны 9 дүгээр сарын 8-ны өдрийн хуралдаанаа нээснийг мэдэгдье.

Хэлэлцэх асуудал Монгол Улсын Засгийн газрын гишүүн, Монгол Улсын шадар сайдыг томилох тухай асуудлыг хэлэлцэнэ. 

Хэлэлцэх асуудалтай холбогдуулан саналтай гишүүд байна уу?

-Алга байна.

Хэлэлцэх асуудалдаа оръё.

Монгол Улсын Засгийн газрын гишүүн, Монгол Улсын Шадар сайдыг томилуулах тухай саналаа Монгол Улсын Ерөнхий сайд Сайханбилэг танилцуулна.

Ч.Сайханбилэг: -Гишүүдийнхээ энэ өдрийн амар, амгаланг айлтгая. Монгол Улсын Үндсэн хуулийн 39 дүгээр зүйлийн 3 дахь хэсэг, Монгол Улсын Засгийн газрын тухай хуулийн 23.1.1 дэх хэсгийг үндэслэн Монгол Улсын Засгийн газрын гишүүн, Монгол Улсын Шадар сайдын албан тушаалд Цэрэндашийн Оюунбаатарыг та бүхэнд танилцуулж байна.

Оюунбаатар Хууль цаазын дунд сургууль, ЗХУ-ын /хуучин нэрээр/ Ивановын их сургууль, Москвагийн Улс ардын аж ахуйн академийг тус тус суралцаж төгссөн. Эрх зүйч, эдийн засагч мэргэжилтэй. Эрх зүйн болон бизнесийн удирдлагын магистр, доктор зэрэгтэй, орос, англи хэлтэй. Дорноговь аймагт хэсгийн прокурор, Завхан аймгийн прокурорын орлогч, Улсын прокурорын газрын ерөнхий хяналтын газрын дарга, Удирдлагын академид ахлах багш, дэд профессор, “Консенсус” төрийн бус байгууллагын захирал, Татварын ерөнхий газрын даргаар тус тус ажиллаж ирсэн.

Улсын Их Хурлын гишүүнээр хоёр удаа сонгогдон ажиллаж байгаа. Улсын Их Хурлын Аюулгүй байдал, гадаад бодлогын байнгын хорооны даргаар ажиллаж байсан. Төрийн албанд 24 жил ажилласан. Засгийн газраас дэвшүүлж байгаа зорилтуудыг биелүүлэх болон танхимын зарчмаар ажиллах чадвар, удирдан зохион байгуулах болон ажил хэрэгч чанаруудыг нь тус тус харгалзан Цэрэндашийн Оюунбаатарыг Засгийн газрын гишүүн, Монгол Улсын Шадар сайдын албан тушаалд томилуулахаар та бүхэнд танилцуулж байна. Хэлэлцэн шийдвэрлэж өгөхийг хүсье. Баярлалаа.

Р.Гончигдорж:  -Ерөнхий сайдад баярлалаа.

Асуух асуулттай гишүүд байвал нэрсээ өгье.

-Асуулттай гишүүд алга байна.

Үг хэлэх гишүүн байна уу? Үг хэлэх гишүүд нэрээ өгье.

-Сундуйн Батболд гишүүнээр саналаа тасалъя.

Цог гишүүн.

Л.Цог:  -Баярлалаа. Би Оюунбаатар гишүүнтэй олон жилийн өмнө танил болсон. Хуульч утгаараа, прокурорын байгууллагын унаган ажилтан байсан утгаараа сайн мэдэх юм. Энэ хэмжээний ажил хийхэд бэлтгэгдсэн боловсон хүчин гэж дотроо бодож ойлгож явдаг. Тийм боломж өнөөдөр олдож байгаад хувьдаа олзуурхаж байна. Би бол дэмжихээс өөр аргагүй гэж бодож байгаа хүн. Өөрийгөө илүү харуулах боломжоо нээх юм гэж бодож байна. Нэгэнт хуульч хүн тэнд очиж байгаа учраас Шадар сайдын рангинд эрх зүйт төр, хууль ёс гэдэг юмыг онцгойлон анхаарч Засгийн газрын шийдвэр болгон хуульд нийцсэн байх талаас нь бас өөрийн гэсэн дуу хоолойтой, өөрийн гэсэн жинтэй, өөрийн гэсэн жиших ул мөртэй байгаасай гэж бодож энэ зүйлийг хүсэж байна. Ингээд амжилт хүсье гэж бодож байна. Дэмжинэ ээ.

Р.Гончигдорж:  -Сундуйн Батболд.

С.Батболд: -Ерөнхий сайд байна, нэр дэвшигч байж байна. Тэгээд би нэг зүйл хэлэх гэсэн юм. Бодвол нэлээн сайн хамтрагчаа Ардчилсан нам олж байгаа байх л даа. Цаашдаа би энэ төрийн бодлогын залгамж чанар, төрийн ажлыг явуулах үүднээсээ ямар байдлаар хандаж ажиллахаар байдгийг өнөөдөр би сайн ойлгохгүй байна л даа. Сая жишээ нь Хууль зүйн байнгын хороон дээр танай хамтарч байгаа нөхдүүд чинь тав хоногийн завсарлага авчихлаа шүү дээ. Маш ойлгомжтой юман дээр. Тэгээд ингээд сунжруулаад, ийм байдлаар асуудал ойлгомжгүй үед, хамтарч эхлээгүй байж асуудалд ингэж хандаж байгаа бол, та нарыг цаашдаа яаж хамтрах юм бэ гэдгийг би гайхаж байгаа байхгүй юу.

Хэрэв, мэдээж хоригийг хүлээж авсан бол дараагийн холбогдох зүйл, заалтуудтай холбоотой хэсэгчилсэн хоригийг нь аваад, хууль санаачлах байсан бол 10 дугаар сарын 1-нд яаж болно шүү дээ. Энэ зунжингаа та бүхэн үл ойлголцлоосоо хамаараад гишүүдийг амраасан ч үгүй, гишүүдийг тойрогт нь ажиллуулсан ч үгүй шал дэмий ордон дээр уялаа шүү дээ. Цаашдаа ийм байдлаар хамтарч явна гэвэл энэ ажил чинь явахгүй ээ. Одоо эдгээрийг яаран сандран өнөөдөр Байнгын хорооны хуралдаануудаар Засгийн газрын гишүүнийг томилох гэж байгаа юм шиг яриад, тэгээд тав хоногийн завсарлага авчихаж байгаа бол ямар хэрэг байсан юм бэ? Ийм байдлаар төрийн ажил явахгүй шүү дээ. Тэгээд та нарыг сайхан эв нэгдэлтэй байж, энэ Монгол төрийг, Засгийн газрын үйл ажиллагааг цааш нь аваад явна гэхэд би гайхаж байна. 

Одоо ганцхан Төрийн байгуулалтын байнгын хороо. Бусдыг нь Хууль зүйн байнгын хорооны хуралдааны өмнө хуралдуулчихлаа л даа. Хэрэв байсан бол гишүүд юм ярих байсан байх. Гишүүд одоо тойрогтоо ажилламаар байна шүү дээ. Гантай байна, өвөлжилтийн бэлтгэл ажил ямар байгаа гээд өчнөөн ажил байна. Эд нар чинь сонгогдсон тойрогтой хүмүүс. Хүмүүсийн өмнө амласан амлалттай, хийх ажилтай хүмүүс шүү дээ. Тэгэхгүй, улс төрийн золиос болоод энд ингээд улс төрийн намуудын тоглоом болоод энд зэлэн дээрээ эргэлдэж байгаа адуу шиг байгаад байх юм. Би энэ дээрээ анхаарлаа хандуулаач ээ гэж хэлмээр байна.

Цаашдаа хамтарвал иймэрхүү байдлаар жижигхэн юман дээр бие биедээ шантаажлаад, тэрэнд нь нөгөө нь бууж өгөөд ингээд гүйгээд байдаг ийм байдлаар явбал бүтэхгүй ээ. Би хэлсэн. Ардын намыг та нар засагт ажиллах боломжгүй түнш гэдгээр гаргасан. Одоо бол Ардын нам 26 хүнтэй маш том сөрөг хүчин шүү. Одоо бид нар юмыг явуулж ч болно, явуулахгүй байж ч чадна. Тэгэхээр одоо зүгээр нэг инээж хөхөрч байгаад Ардын нам кнопдоод явна ч гэдэг юм уу. Сайд нарын томилгоог харахад зүгээр л нэг болдог процесс болж байгаа юм шиг ийм байдлаар асуудалд хандаж ингэж явна гэвэл, би Монгол төрийн ёс журамд нийцэхгүй зүйл гэж бодож байгаа юм. Тэгээд ингээд засагт хамтарч байгаа, бодлогын хувьд хамтарч байгаа хэрнээ хуулийн зүйл, заалт болгон дээр завсарлага аваад яваад байх юм бол та нарын цаашдын ажил амьдрал их л хэцүү болно доо гэдгийг би анхааруулж хэлмээр байна.

Р.Гончигдорж:  -Нямаагийн Энхболд гишүүн.

Н.Энхболд:  -Би Оюунбаатар гишүүнийг дэмжиж байна. Бид нар бас урьд нь Их Хуралд хамт сууж байсан, янз бүрийн ажил хамт хийж байсан. Сайд болж байгаа зарим хүнтэй харьцуулбал Монголын төрд, Засгийн газарт сайдын хэмжээний ажил хийгээд явчихаар хүн гэж харж байгаа.

Хэлэх гэж байгаа зүйл бол Батболд гишүүнийхтэй төстэй юм л даа. Дахиж нуршиж яриад яахав дээ. Бид нарыг ингээд ярихаар, эд нар түлхэгдэж гарчихаад түүндээ ингээд байгаа юм гэж хэвлэлийнхэн ч тэгж л ярих юм, манай нөхөд маань ч өөрсдөөсөө аянга зайлуулахын тулд эд нар тэгж байгаа юм гэж яриад байх юм. Би чуулганы нэгдсэн хуралдаан дээр манай намаас томилогдож байсан сайд нарыг гаргах үеэр бас нэг зүйл хэлснийгээ дахиад хэлчихье. Одоо болтол ойлгохгүй яваад байгаа нэг зүйл байна. Бас ойлгоогүй байгаагаа хэлчихье гэж.

Сүүлийн хамтарсан Засгийн газрын үед, хамтарсан Засгийн газар байгуулагдаж байхад бид нар уг нь тал талаасаа их зөв ойлголцолтой эхэлсэн гэж би дотроо бодож явдаг юм. Улс төрийн нөхцөл байдал зөвхөн өнөөдрийнх биш, дараа, дараагийн юмнууд гээд нэлээн том зургаар харж байгаад ярьсан. Тэр юмнууд маань яагаад өөрчлөгдчихөв гэдгийг би ерөөсөө ойлгохгүй байгаа. Түүний цаана бид нарын мэдэхгүй, олон нийтэд болоод бидэнд, бусдад мэдэгдчихээр энэ үнэхээр болохгүй юм цаагуур нь явж байгаа юм байна гэдэг ийм шалтгаан байгаа учраас л наагуур нь Ардын намынхан хэдэн хүн халсан ч гэдэг юм уу, эсвэл сонгуулийн сурталчилгааны ажил хийлээ ч гэх шиг. Одоо хэрэв тэр маягаар хандвал Хувьсгалт намынхан эргээд Ардчилсан намынхныг, энэ намын дарга нь, бусад хүмүүс нь энд тэнд бүсчилсэн зөвлөгөөнүүд хийгээд сонгуулийнхаа ажлыг хийгээд яваад байна гээд Хувьсгалт намынхан санаачилга гаргаж Ардчилсан намынхныг засгаас гаргах ийм санаачилга гаргах хэрэгтэй болж байгаа юм байна л даа. Ийм, ийм хөгийн шалтгаанууд бол худлаа л даа.

Хэзээ нэгэн цагт тэр шалтгааныг ямар нэгэн байдлаар олон нийтэд тодорхой болох байх. Тэр үед Монголын улс төрийн талаар нийгэм үнэхээр ой гутсан тийм ойлголттой болох байх. Тэр нь өөрөө эргээд нийгэмд хамгийн том суурьтай намуудын нэгд олон нийтийн зүгээс итгэл нь буурах, түүнээсээ болоод төрд итгэх олон нийтийн итгэлд маш том эргэлзээ суугаад тэр нь энэ төрийн тогтворгүй байдал руу хандсан янз бүрийн зүйл болж явах вий дээ гэж бид нар дотроо ярьж байгаа, санаа зовж байгаа юм. Тэгээд аль болохоор засаг нь үлдсэн жаахан хугацаандаа тогтвортойхон шиг ажиллаасай билээ гэж бодож байна. Өнөөдрийн энэ Хууль зүйн байнгын хорооны хурал дээр яригдаж байгаа зүйлүүд, тэр дээр завсарлага авч байгаа энэ байдлаас харахад бас л санаа зовохоор л харагдаж байна. Ингэж эхэлж байгаа хүмүүс яаж явах юм бол доо. Ойлгомжгүй шалтгаанаар биш, маш ойлгомжтой шалтгаанаар Шударга ёс эвслийнхэн завсарлага авсан. Маш ойлгомжтой шалтгаанаар. Тэр, тэрийг нь олон нийт юу гэж хүлээж авах, тэр нь өөрөө Засгийн газрын тогтвортой ажиллагаанд яаж нөлөөлөх юм бол. Тэрийг урьдчилж харж мэдэхгүй байна. Засгийн газар тогтвортой ажиллаасай гэж бодож байна. Тэр дээр нь хуульч хүний хувьд Оюунбаатар шадар сайд болохоор хууль ямар хамаатай юм бэ, юм хийх гэж байхад гэдэг үгийг бас битгий гаргаарай гэж л хэлэх гэсэн юм.

Р.Гончигдорж:  -Баярлалаа. Самбуугийн Дэмбэрэл гишүүн.


С.Дэмбэрэл:  -Баярлалаа. Оюунбаатарыг дэмжиж байгаа, Оюунбаатарт амжилт хүсье.

Хэдэн санал хэлэх гэсэн юм. Одоо шадар сайдын эрхлэх асуудлын хүрээнд би андуураагүй бол нэгдүгээрт мэргэжлийн хяналтын газар; хоёрдугаарт нь, стандартын газар; гуравдугаарт нь, оюуны өмчийн газар; дөрөвдүгээрт нь, онцгой байдлын газар. Энэ дөрөв л байдаг байх, тийм ээ? Шударга өрсөлдөөн гээд. Энэ байгууллагууд дээр богино хугацаанд хэдэн зүйл хийчих ёстой юм. 

Нэгдүгээрт, Мэргэжлийн хяналтын газрын хувьд хууль нь хэсэг гишүүд санаачлаад хоёр удаа буцаж байгаад одоо гацалтын байдалд орчихсон байгаа. Тэр гацалтын байдлын гол шалтгаан нь юунд байна вэ гэхээр хууль санаачлагчид нь дотроо бас зөрчилтэйгөөр цөөхөн хэдэн сарын хугацаанд мэргэжлийн хяналтын төвлөрлийг задлах гэсэн, яамдад хяналтын чиг үүргийг өгнө гэсэн. Үүнийг жишээлбэл, Ардын нам эсэргүүцэж байгаа. Би үүнийг дэмжиж байгаа юм. Өөрөөр хэлбэл, мэргэжлийн хяналтыг ерөнхийдөө одоо тэгж задлах шаардлагагүй. Харин дөрвөн жил хийсэн Мэргэжлийн хяналтын тухай хуулийг одоо бүтцийг нь хэвээр нь үлдээгээд бусад зүйл, заалтуудыг нь оруулсан тийм заалт болгох талаар Засгийн газрын байр суурийг илэрхийлээд хууль тогтоогчид нь энэ саналыг өгвөл үүнийг хурдан явуулаач ээ гэсэн ийм нэг санал байна.

Хоёрдугаарт, стандартын хувьд бас хууль нь бэлэн болчихсон. Өөрөөр хэлбэл, энэ чинь Монгол Улсад өрнөж байгаа, өрнөх ёстой, явагдаж байгаа реформын нэг чухал хэсэг болсон Стандартын тухай хууль юм. Үүнийг маш хурдан өргөн бариасай. Өөрөө хариуцаж байгаа учраас. Хууль нь бэлэн болчихсон. Одоо нэг төсөл хэрэгжиж байгаа. Тийм хуулийг бушуухан явуул. Энэ стандартын тухай, евро стандарт гэж олон засаг ярьсан. Энэ зүйл маань стандарт, техникийн зохицуулалттай энэ ойлголтууд нийгмийн ойлголт цаашаа реформын нэг иж бүрдэл хэсэг байх ёстой.

Гуравдугаарт, одоо манай хөрөнгө оруулалт ингээд саарчхаад байна. Гэтэл жишээлбэл, манай нэг дутагдалтай зүйл бол оюуны өмчийн холбогдолтой, оюуны өмчийн хамгаалалт энэ талын юмыг гадагшаа сурталчлахдаа муу. Тийм учраас аль ч хөрөнгө оруулалт оюуны өмчийн хамгаалалт ямар байдаг талаас нь, сурталчилгааны талаас нь танай холбогдох байгууллага тийм юм хийгээсэй гэсэн ийм нэг зүйл байгаа юм.

Дөрөвдүгээрт, Онцгой байдлын газрын хувьд хэдэн жилийн өмнө үнэхээр техникийн дутагдал зэргээс болоод хүүхдээ усанд, амь нь үрэгдчихсэн тэр хүнийг аварч чадаагүй шүү дээ. Тийм учраас Онцгой байдлын ерөнхий газрын одоогийн техник, технологийнх нь төвшинд юу дутаж байгаа, хөрөнгө оруулалт зэрэг дээр онцгой анхаараасай гэсэн ийм дөрвөн санал хэлэх гэсэн юм. Баярлалаа.

Р.Гончигдорж:  -Гишүүд саналаа хэлж дууслаа.

Хэлэлцэж байгаа асуудалтай холбогдуулаад гишүүдийн асуулт, хариулт явж, үгээ хэллээ.

Одоо санал хураалт явуулъя.

Санал хураалтын томьёоллыг танилцуулъя.

Монгол Улсын Засгийн газрын гишүүн, Монгол Улсын Шадар сайдаар Цэрэндашийн Оюунбаатарыг томилуулах тухай Монгол Улсын Ерөнхий сайдын саналыг дэмжье гэсэн томьёоллоор санал хураалтаа явуулъя.

12 гишүүнээс 12 гишүүн дэмжиж, 100 хувийн саналаар Цэрэндашийн Оюунбаатарыг Монгол Улсын Засгийн газрын гишүүн, Монгол Улсын Шадар сайдаар томилуулах асуудлыг Төрийн байгуулалтын байнгын хороо дэмжлээ.

Танилцуулгыг би Улсын Их Хуралд оруулъя.

Бичлэг буулгасан:


ПРОТОКОЛЫН АЛБАНЫ ШИНЖЭЭЧ
 Б.БАТГЭРЭЛ

